
國中尉〈食祿四百石〉五世孫授輔國中尉〈食祿三百石〉六世孫以下

世授奉國中尉〈食祿二百石〉皇女曰公主〈食祿二千石〉親王女曰郡

主〈食祿八百石〉郡王女曰縣主〈食祿六百石〉郡王孫女曰郡君〈食祿四百〉

〈石曾孫女曰縣君食祿三〉〈百石玄孫女曰鄕君食祿一〉〈百石〉

　〈按自成化以來宗室分封日繁日盛一遇歲歉常賦不足以供親王而下多減半支給矣然近年宗室愈繁盛〉

　〈雖減半支給常賦猶難更數千百年當益廑廟堂之慮而不可無變通之術矣〉

　〈王世貞曰麟趾振振螽斯日蕃殷之孫子其麗不億雖盡大農之賦不足以養之而浮繫一城祿請不給仕宦〉

　〈永絕農商莫通于是禆王不知南面之愉支于更起齊民之慕司農宗伯技殫筴困而無所措手迺有請減歲〉

　〈祿者有限宫媵者甚而有限支子者要之徒損　天子親親之名而無益于大計愚竊以爲海內大省十有五〉

　〈六其得封者獨河南山東山西河廣陝西江西而已蜀僅有一王不足累自南直𨽾及浙西三郡財賦之地不〉

　〈足以開朱邸其他若閩若廣若滇若貴若蜀之重順浙之東南諸望郡可以舉周韓晉代郡王而下其困不給〉

　〈者分徙而居之官爲量給道里居室之資所徙非大國則其民易支所徙皆困宗則其人不戀土奉國中尉而〉

　〈下止以築室取婦官給資裴而不通屬籍不予冠帶不奉歲祿不限城野材者聽其補博士弟子取科第不材〉

　〈者習四民之業以自給年至六十始予本品服優之諸儀賓自鎮國以上以品爲官服而亡奉棗𨍋國以下如〉

　〈齊民而不絕其仕路庶幾可以展轉而支百年夫踈不閒親下不議上此在　天子獨斷而行之非可以人臣〉

　〈與也易曰窮則變變則通通則久此又不可舍置弗覿悉也是議大足採而當事者每牽囘于因循潢葉困蝢〉

　〈其咎伊何〉

冬十月冊馬氏爲　皇太孫妃光祿寺卿馬泉女也○楊

文等師至奉議州分兵勦向武都康龍英等州斬叛酋黃

世鉄黃嗣徽等又征南丹州斬其酋莫金分兵勦六藤峽

--

江南巖蓮花寨等處徭賊擒戮其叛酋陸灮公等餘悉撫

定之擒賊共一萬八千餘人開設奉議南丹潯州慶遠四

衛向武池河懷集賀縣四守禦千户所鎮守其地遂班師

○上以子孫蕃衆命名慮有重復乃于東宫諸王世系各

擬二十字爲一世以某字爲命名之首其下一字則臨時

定議以爲二名編入玉牒至二十世後復擬續增如燕王

位下二十字則曰高瞻祁見佑厚載翊常由慈和怡伯仲

𥳑靜迪先猷是也

十一月侍臣進講尙書無逸篇　上曰朕嘗令儒臣書于

殿壁朝夕省閱以爲鑒戒今日講此深愜朕心聞之愈益

警惕○禮制集要成

十二月洪武志書成○是年給事中傅安郭驥使西域

丙子〈洪武二十九年〉

正月杜澤爲吏部尙書○上罷朝從容問左右民閒事禮

部尙書門克新對曰聖澤深廣天下之民各安生業幸蒙

至治　上曰雖堯舜在上不能保天下無窮民若謂民安

業朕恐未然何遽言至治○擢韓觀都督同知賜第京師

○選才閭右以浦江鄭沂爲禮部尙書鄭𠏉爲監察御史

　〈按洪武中多選用稅户人材湖州富民嚴震直授布政司參議累官至尙書蘇州富民沈萬四有孫曰玠擢户〉

　〈部員外郎玠受官辭祿　上器重之如丘顯湯行之屬皆大户盖洪範所謂凡厥正人旣富方穀亦聖主用人〉

